
Ganapati Vedapada Stava

గణపతివేదపాదస్తవః

విష్ణురువాచ  -

శ్రీమద్గజశ్రేష్ఠముఖాగజాత్మజ     ప్రసీద  పిత్ర్యం  భగవన్భవద్గణమ్  ।
తుభ్యం నమః పూరయ మన్మనోరథాన్గణానాం  త్వా గణపతిం హవామహే ॥ ౧॥
శుభానాం త్వా నిధిమీశాత్మజాక్షయం జనానాం త్వా సర్వదాభీష్టసిద్ధిదమ్   ।
గణానాం త్వా గజవక్త్రకరం  శుభం గణానాం త్వా గణపతిం హవామహే ॥౨॥
కౌతూహలం మే భవదీశపుత్ర త్వాం ద్రష్టుమిష్టార్థద     విఘ్నరాజ ।
బాలాంశుమాలీవ నిజాంశుపుష్టే స్వయం యజస్వ పృథివీముతద్యామ్ ॥ ౩॥
ప్రాదుర్భవ  గణేశ త్వత్పాదభక్తిమతో మమ ।
నమస్తుభ్యం ప్రపన్నాత్మన్  రయిం వీరవతో యథా ॥ ౪॥
తం గణాధిపతిం వన్దే దాతుం సర్వమనోరథాన్ ।
జాగర్తి యః స్వభక్తానాం వసువిత్పుష్టివర్ధనః   ॥ ౫॥
ప్రసీద  శ్రీఫలైః   పద్మైః  శోభాభద్ర వినాయక ।
పాలాశకుసుమైశ్చ  త్వాం హువే చిత్రాయ  రాధసే ॥౬॥
త్వద్భక్తానాం గణాధీశ నమస్తుభ్యం శివాత్మజ ।
త్వామాహుః సుహృదం సన్తః సువీరం సురథం రయిమ్ ॥ ౭॥
విద్రుమాభం  గణేశ త్వాం రత్నసింహాసనస్థితమ్  ।
స్తౌమి వరోన్ముఖం నిత్యం ప్రియమేధముపస్తుతమ్  ॥౮॥
యేన సంహరసి బ్రహ్మంస్త్వద్భక్తార్తిం   గణేశ్వర ॥।
స తు సుకృతినాం పాతా దీర్ఘస్తే   అస్త్వఙ్కుశః  ॥౯॥
సర్వకామాస్తు యే సద్భిర్వినాయకవిచక్షణైః  ।
భోగాదిభిః సదా సమ్పన్మదాయ పరిషిచ్యసే ॥ ౧౦॥
ప్రసన్నమివ  బాలార్కం ప్రియం  చాస్తార్కముత్తమమ్ ।
నమో గణపతే తుభ్యం రయిం సహస్రవర్చసమ్  ॥ ౧౧॥

నమస్తే స భవేద్విద్వానాకారః సర్వసుహృదామ్ ।
యస్త్వాం గణపతే ధ్యాయేదన్తః శుభ్రావతా  పథా ॥ ౧౨॥
స్మరామి చేద్గణేశ  త్వాం నిర్యాన్తీన్ద్రియదుర్జనాః   ।
ప్రసీద  కృపయా వేగాదేతే వాతా ఇవోరవః ॥ ౧౩॥
బభూవుః కిల విఘ్నేశ త్వామారాధ్య కృతశ్రియః  ।
నమస్తే బహవస్తాత పురా వయం చ సూరయః ॥ ౧౪॥
స్కన్దాగ్రజాదౌ   శుభకర్మణాం కః పూజ్యస్త్వదన్యః సకలామరాణామ్ ।
తుభ్యం నమస్తేఽఖిలవిఘ్నశత్రో అస్య విశ్వస్య భువనస్య రాజా ॥ ౧౫॥
త్వం క్రీడసే  యథా దేవ్యా గణేశాఙ్కనిషణ్ణయా  ।
పాహి నః సతతం సాకం తయా వర్ద్ధస్వ  సుష్టుతః  ॥ ౧౬॥
త్వమేవాభీష్టదోఽసీతి  నిత్యం గణపతేఽర్థినామ్  ।
ప్రసీద  ప్రార్థయేతస్త్వాం   నృభిర్యతో వినీయసే ॥ ౧౭॥
త్వాం గణేశ్వర సంసారతుషారార్దితవిగ్రహః   ।
ప్రాదుర్భవ  నమస్తుభ్యం స్తుషే మిత్రమివ  ప్రియమ్  ॥ ౧౮॥
నమస్తే విఘ్నరాజాశు నివారయ శుభేతరమ్ ।
త్వమేవాసి జగత్సర్వం యద్భూతం యచ్చ భవ్యమ్ ॥ ౧౯॥
పరత్రేహ  చ సౌఖ్యాయ త్వామేవాహం గణాధిప ।
శరణం చ ముముక్షూణాం ప్రశంసన్తి  ప్రశస్తిభిః   ॥౨౦॥
త్వామాహుః కవయశ్చిత్రమవేద్యమజమవ్యయమ్  ।
గణేశ విద్యాకామానామావిప్రమా  మనీషిణమ్ ॥౨౧॥
శోణాబ్జస్రగ్భరాశ్లిష్టం     సుధాంశుఫలసన్నిభమ్ ।
గణేశం నౌమి తం వాణ్యం యో రాయో వనిర్మహాన్ ॥౨౨॥
అసదాజ్ఞాం  సుహృద్రక్షాం  విఘ్నేశ త్వయి కుర్వతి ।
సుఖీ భవతి కౌమారీ ఈశానో అప్రతిష్కుతః  ॥౨౩॥
అనాథనాథ విఘ్నేశ నమస్తుభ్యం ప్రసీద  నః ।
మాదృశాం కృపణానాం చ త్రాయతాం  మరుతాం గణః ॥౨౪॥
మూషకాసన సర్వేషాం వరాణాముత్తమోత్తమమ్ ।

ప్రచోదయ  నమస్తుభ్యం యస్తే సఖిభ్య ఆవరమ్ ॥౨౫॥
సహాయమస్మాకమథో నియుద్ధే భవాత్తశస్త్రః  సతతం గణేశ ।
నమోస్తు తుభ్యం దురితాహితాత్మనాం త్వయాధ్యక్షేణ పృతనా జయేమ ॥౨౬॥
త్వమేవ లోకరక్షార్థం  జాగర్షి గణనాయక ।
ప్రదాతుం  ప్రేరయస్యగ్నిం  దేవం దేవేభ్యో హవిః ॥౨౭॥
భవామః పీడితా నిత్యం గణేశ వృజినాహితైః  ।
పాతుం దుష్కృతశత్రుభ్యః  ప్రత్యఙ్నః  సుమనా భవ ॥౨౮॥
వినాయక నమస్తుభ్యం సూనవే తస్య శూలినః ।
యస్తమిస్రక్షయాయోచ్చైరాసూర్యం   రోహయద్దివి  ॥౨౯॥
త్వదాజ్ఞయా  కిలాగ్నీన్దుభానవస్తే  గణేశ్వర ।
సతతం నిర్మలాంల్లోకానాయే  తన్వన్తి రశ్మిభిః ॥ ౩౦॥
హన్తారం సర్వపాపానాం పాతారం పుణ్యకర్మణామ్ ।
గణేశ స్తౌమి లోకానామధ్యక్షం ధర్మణామిమమ్ ॥ ౩౧॥
యోవినోదయతీశాఙ్కాదుమాఙ్కం ద్విరదానన ।
గర్భచ్ఛిదోమిలే ఏతావధ్యక్షం ధర్మణామిమమ్ ॥ ౩౨॥
యశ్చిన్త్యతే జితక్రోధైరపునర్వృత్తయే   బుధైః  ।
తం నమామి గణాధీశమధ్యక్షం ధర్మణామిమమ్ ॥ ౩౩॥
మనోనిధిభరః సోమః కరివక్త్రం  ప్రణమ్య  యత్ ।
అవాపావృత్తముక్తిం తం వన్దస్వ  మారుతం గణమ్ ॥ ౩౪॥
యతస్త్వం విపదాం హన్తా దాతాస్యఖిలసమ్పదామ్ ।
అతో గణపతే సద్భిర్నృభిః సువీర ఉచ్యసే ॥ ౩౫॥
యాచే తత్కాఞ్చనం దేహి గణేశ త్వామకిఞ్చనః ।
యత్తత్కృపణరక్షార్థం  జేషిజిష్ణో హి తం ధనమ్ ॥ ౩౬॥
వినాయకాశేషజగత్ప్రణాయక ప్రసీద  నః స్వీకృత పద్మపఙ్కజ ।
కృపార్ణవ  త్వచ్చరణాబ్జసేవినామశ్వపతే  గోపత ఉర్వరాపతే ॥ ౩౭॥
పునః కిమాగచ్ఛసి పాపసఙ్ఘ త్వత్పీడితోఽహం శరణం గణేశమ్ ।
భజామి నిర్లజ్జ  భవత్ప్రసఙ్గాన్నివర్తస్వ  హృదయం తప్యతే మే ॥ ౩౮॥

పయోద ఇవ విఘ్నేశ చాతకం తోయధారయా ।
దరిద్రం  పాహి మాం స్నేహాద్రాయా  విశ్వపుషా సహ ॥ ౩౯॥
త్వామేవ చిన్తయే తుభ్యం నమః సిద్ధివినాయక  ।
వరేణ్యం వరదం సర్వం మరుత్సు విశ్వభానుషు ॥ ౪౦॥
శివౌ చ శ్రవణం  నేత్రం  శివభక్తశ్చ కేశవః ।
యోనార్చతి గణేశ త్వాం న హిషస్తవనో మమ ॥ ౪౧॥
యస్త్వం భవసి సన్నద్ధో వన్దే తం త్వాం గణేశ్వరమ్ ।
త్వద్భక్తారివినాశాయ స్థిరో  రణాయ సంస్కృతః ॥ ౪౨॥
గణేశ నృత్యత్త్వత్పాదత్రిపురధ్వంసిభీర్యతః  ।
శివాగ్రే కిల ధర్మాంశోరాహరయో రథయుజః ॥ ౪౩॥
విఘ్నేశ త్వత్కరోత్సృష్టతోయక్రీడారవాత్కిల   ।
భవత్యుద్విజితా భానోరాహరయో రథయుజః ॥ ౪౪॥
క్రీడతస్తే  వియన్నద్యాం శ్రుత్వా  విఘ్నేశ బృంహణమ్ ।
భీతా భవన్తి చణ్డాంశోరాహరయో  రథయుజః ॥ ౪౫॥
త్వమేవ గతిరుత్తమా భవాకులితచేతసాం
గణేశ కరుణామ్బుధే సురేశ శరణార్థినామ్  ।
భవన్తమేవ సన్తతం భజామ్యచఞ్చలేక్షణైః
పశ్యేమ శరదః శతం జీవేమ శరదః శతమ్ ॥ ౪౬॥
కరీన్ద్రముఖ  భారతీం చతుర్ముఖముఖోద్గతాం
స వేద లోకసమ్మతాం భవన్తమేవ సంస్మరే ।
తదా వయం శశిప్రభం  విపక్షనేత్రభానుభిః
పశ్యేమ శరదః శతం జీవేమ శరదః శతమ్ ॥ ౪౭॥
త్రినేత్రపుష్కరం   మినశ్రియం  త్వదీయముజ్జ్వలం
ప్రఫుల్లవిద్రుమప్రభం     స్మరన్తి యన్మహాశుభమ్ ।
తదద్య సర్వకామదం వినిద్రనిశ్చలేక్షణైః 
పశ్యేమ శరదః శతం జీవేమ శరదః శతమ్ ॥ ౪౮॥
త్వమేవ గుణమాత్మానం కృతక్రియమవిక్రియమ్   ।
గణేశ శ్రుతసమ్పూర్వం  విద్మాహి త్వా ధనం జయ ॥ ౪౯॥

ప్రక్షాలితభవత్పాద  గలన్తి షణ్ముఖాగ్రజ  ।
పాపకణ్డూనిహత్యై   త్వామపోయాచామి భేషజమ్ ॥ ౫౦॥
గణేశ మాం రక్షసి పూజయా చేత్ప్రీతిర్బుధానాం నిరుపాధికారా ।
పూర్వం న చేత్సత్కృతమానయోగాద్వితన్వతే ప్రతి  భద్రాయ  భద్రమ్  ॥ ౫౧॥
అర్కమణ్డలమధ్యస్థం   పురుషం ద్విరదానన ।
హిరణ్మయం భజామస్త్వాముద్వయన్తమసస్పరి ॥ ౫౨॥
విఘ్నేశ మద్దుష్కృతశత్రువర్గం    వృత్రం  పురారాతిమివామరేశః ।
కురుష్వ శాన్తిం మమ కుక్షి వహ్నేస్త్వం మాయాభిరనవద్యమాయినమ్ ॥ ౫౩॥
అర్థవాఞ్ఛాం  దదాతీతి చేతస్యేతాన్ వినాయకః ।
ప్రతిజానీహి  లోకానాం జయతామివ దున్దుభిః  ॥ ౫౪॥
విశ్రాణ  నాదమిష్టానాం  గణేశాగ్రే సుకర్మిణామ్ ।
త్వమేవ వన్ద్యపాదశ్రీరసి   ప్రియో  నో అతిథిః ॥ ౫౫॥
క్రౌఞ్చారాతిగురో  తుభ్యం నమః శఙ్కరనన్దన  ।
విఘ్నేశ భవదుఃఖార్త అస్మా అస్మా ఇదన్ధసః  ॥ ౫౬॥
హేరమ్భ త్వామహం తస్మాత్ప్రార్థయే  భక్తవత్సల ।
కృపాబ్ధే త్వత్ప్రపన్నానాం యద్దిత్ససి  స్తుతో మఘమ్ ॥ ౫౭॥
బ్రహ్మాణం  శఙ్కరం విష్ణుమేకదన్తం  విదుర్బుధాః ।
త్వామేవ సకలాంల్లోకానగ్నిం  చ హవ్యవాహనమ్ ॥ ౫౮॥
అపుణ్యహింసాశుభరక్షణత్వాత్ప్రయోజనం మన్మథవైరిపుత్ర  ।
సతాం మతిర్నాస్తి గణేశహృద్యా సత్యం బ్రవీమి  వధ ఇత్సతస్య ॥ ౫౯॥
హృది వా శివయోరగ్రే బహిర్వాసి గణేశ కిమ్ ।
సంశయం ద్రష్టుమేతి   త్వామితి వా ఇతి మే మనః ॥౬౦॥
గణేశ త్వత్కటాక్షశ్రీపక్షే  తే చ హి కేవలమ్ ।
అలం కమఖిలార్థానామన్యం  పక్షం చ న ప్రతి  ॥౬౧॥
ఉమావృషాఙ్కయోరగ్రే యత్ర విఘ్నేశ వర్తసే ।
సేవన్కృతనమస్కారస్తత్ర దేవాఁఉపహ్వయే ॥౬౨॥
కైవల్యప్రాప్తయే    చ శ్రీవాక్సన్తానాభివృద్ధయే   ।

గణేశయాస్త్రిలోకానాం  గృణన్తి విప్ర తే ధియః ॥౬౩॥
సమస్త దేవతామూర్తే సాధూన్పాహి గణాధిప ।
ప్రసీద  భూసురైర్దత్తం    పిబా సోమమృతూఁరను ॥౬౪॥
పరస్పరం సుసంస్పృష్టం  పితృపుత్రకయోరివ  ।
ప్రసిద్ధో  విఘ్నరాజాహం త్వమస్మాకం తవస్మసి ॥౬౫॥
యద్భక్తవరదోఽసీతి విఘ్నేశాభక్తవిఘ్నద ।
కృతార్థోఽస్మి  భవద్యోగాదుతోతత్సత్యమిత్తవ ॥౬౬॥
ప్రసాదసుముఖోఽస్మాకం  ప్రాదుర్భవ  గణేశ్వర ।
దధిక్షీరాజ్యయుక్తాన్నం ప్రతే  వయం దదామహే ॥౬౭॥
యత్తత్సమస్తవిద్యానాం జన్మకృద్వాసి సమ్పదామ్ ।
గణేశాలిఙ్గితాం  లక్ష్మీమథా నో వర్ద్ధయా  గిరః ॥౬౮॥
నమస్తే దేవదేవేశ గణేశ కరుణానిధే ।
త్వత్ప్రసాదాత్సదాస్మాకం విభూతిరస్తు సూనృతా ॥౬౯॥
నమో నమస్తే త్రిపురాన్తకాత్మజ  విపాప్మనా పుణ్యసమూహపీడితాన్ ।
పాహి త్వదీయాఙ్ఘ్రిసరోరుహాశ్రితాంస్త్వం   నః పశ్చాదధరాదుత్తరాత్పురః ॥ ౭౦॥
గణేశ్వర త్వాం భగవాన్ప్రసూస్తాం శమ్భుస్త్రిలోక్యాం  సుతలాభకీర్తిమ్ ।
బ్రహ్మర్షిదేవద్విజకీర్తనీయం   ఋతప్రజాతాం  బృహతీమవిన్దత్  ॥ ౭౧॥
గతిస్త్వమేవేతి గణేశ జానే తుభ్యం నమః స్కన్దగురో  ప్రసీద  ।
త్వత్పాదభక్త్యాఖిలకామదాతా అహం దేవానాముత మర్త్యానామ్ ॥ ౭౨॥
తస్య ప్రసూనుం  శరణం ప్రపద్యే  గణేశ్వర త్వాం తరుణేన్దుమౌలేః  ।
యః శూలపాణేః స్వభుజప్రతాపాదేక  ఇద్రాజా  జగతో బభూవ ॥ ౭౩॥
జానాతి కిం తేన హి యద్ధి పారం యః సర్వవిద్యారమణోఽపి సాక్షాత్ ।
మహద్గణేశాఖిలదేవరాశిః  సో అఙ్గ వేద యది వా న వేద ॥ ౭౪॥
నమస్కురు గణాధ్యక్షమేతం చిత్తం భజాన్వహమ్ ।
వరదో హి స్వభక్తానామయం శివాభిమర్శనః ॥ ౭౫॥
మాహాత్మ్యం కో ను జానాతి తవ స్వర్గఫలార్థినః   ।
వీతవిఘ్నం గణేశార్యాస్త్వయాయజ్ఞం  వితన్వతే ॥ ౭౬॥

ఉపాస్యేఽముం గణాధీశం భో చేతః కుత్ర గచ్ఛసి ।
శ‍ృణుష్వార్యమనాయాత విశ్వవిన్మనసస్పతిః ॥ ౭౭॥
భక్తవాత్సల్యకారుణ్యాదస్మాన్పాహి గణాధిప ।
కిముత త్వద్గుణాంస్తోతుం  భువనస్య పతే వయమ్ ॥ ౭౮॥
యతో గణపతే ప్రాప్తగజాకారోఽసి   కౌతుకాత్ ।
అతః క్షితీన్ద్రమధ్యేఽభూదిభో  రాజేవ సువ్రతః  ॥ ౭౯॥
ధర్మైకశరణాన్రక్ష   సాధూన్విఘ్నేశ సువ్రతాన్  ।
పాపాని గోద్విజాతీనాం జహి రక్షాంసి సుక్రతో  ॥౮౦॥
గణేశ త్వాం మహాయోగీ స్మరతీన్ద్రియమారుతాన్  ।
నిగృహ్య చిత్తానిన్ద్రస్య  అభీశూఁరివ సారథిః ॥౮౧॥
శ్రీపార్వతీపుత్ర  తవ ప్రసన్నం  పాదారవిన్దం  శరణం భజామః ।
గణేశ నస్త్వత్కరుణావిశేషాత్సదాసుగః పితుమాఁ అస్తు పన్థాః  ॥౮౨॥
ఇష్ట్వా  త్వాం విఘ్నరాజార్యాంశ్చతుర్వర్గఫలార్థినః   ।
లభన్తే స్వానుకూలార్థాన్సాకమేకేన  కర్మణా ॥౮౩॥
తయైవ  వేద్యమౌలిస్త్వం శ్రుతివాచా  గణేశ్వర ।
త్రయీమయీ  త్వదుద్ధార్య  యజ్ఞం  దధే సరస్వతీ ॥౮౪॥
వినాయక త్వాం ప్రణమామి  సద్భిర్విఘ్నాపహత్యై  శుభకర్మనిష్ఠైః  ।
ఆరాధనీయం సకలామరాణాం యజ్ఞస్య  కేతుం ప్రథమం  పురోహితమ్ ॥౮౫॥
త్వామేవ జానే సకలామరాణాం గతిర్గణేశాభయదానదక్షమ్  ।
సతాం క్షితిః స్వర్గసుఖోన్ముఖానాం  నాభిం యజ్ఞానాం  సదనం రయీణామ్ ॥౮౬॥
గణేశానుగ్రహాయాముమపసారయ  దుష్కృతమ్ ।
క్రతు  భూమిషు విప్రాణాం  సోమం సోమపతే పిబ ॥౮౭॥
కదా త్వత్కరుణా తుభ్యం నమో విఘ్నేశ మానసమ్ ।
వత్సం ప్రతి  యయౌ స్నేహాదాధేనురివ ధావతు ॥౮౮॥
యది వా కమలార్థిహృచ్ఛిశోర్గణపతేర్ముదే   ।
రక్తపద్మసితామ్భోజైర్యజస్వ  జాతవేదసమ్ ॥౮౯॥
తస్మాత్త్వమేవ విఘ్నేశ పావనః సర్వదా భవ ।

gaNapativedapAdastavaH.pdf 7



గణపతివేదపాదస్తవః

స స్వామీ శ్రేయసే  యస్మాద్యో అస్మాన్వీర ఆనయత్ ॥౯౦॥
సశ్రీకం  తవ సామర్థ్యం  విఘ్నరాజాశ్వినౌ కిల ।
అభూతాం త్వత్పదధ్యానాత్కవీ గమ్భీరచేతసా ॥౯౧॥
తథాపి న త్వా విబుధాః స్మరన్తి విఘ్నేశ నః పాహి గతిస్త్వమేవ ।
ఇష్టం  స్వకర్మ తదుపాస్త్యభావాత్పురః పశ్యన్తి  నిహితమరతౌ ॥౯౨॥
సుహృద్భవర్ధివిఘ్నేశ  త్వన్ముదే కృతకర్మణామ్ ।
త్వాముద్దిశ్య  కృతే బ్రహ్మన్యజ్ఞే  యజ్ఞేన  ఉదవ ॥౯౩॥
వన్దే ప్రపన్నం  తనయం గణేశం త్వాం దక్షిణామూర్తి శివస్య తస్య ।
యం భూసురాః సర్వహృది ప్రవేశమేకం  సన్తం బహుధా కల్పయన్తి ॥౯౪॥
త్వమేవ శమ్భుర్హరిరబ్జయోనిర్గణేశ    కల్యాణనిధే నమస్తే ।
త్వదర్పితం యజ్జగదన్తరాత్మంస్తన్మే  జుషస్వ శిపివిష్ట హవ్యమ్ ॥౯౫॥
గతిః సకలభూతానాం గణేశ స్మరణం తవ ।
చరణస్వర్ణపద్మాభ్యామస్మాకముత్తమం  కృధి ॥౯౬॥
గణేశాశ్రమవర్ణానాం   గురవే బ్రహ్మమూర్తయే  ।
సాక్షాద్భవ నమస్తుభ్యం విప్రాయ  బృహతే బృహత్ ॥౯౭॥
ఐరావతాసన స్తుత్యో భవసి త్వం గణాధిప ।
ఆఖుయానోఽపి దేవానామద్ధా దేవ మహాఁ అసి ॥౯౮॥
ప్రసీద  నిక్షేప ఇవాధనస్య త్వత్పాదభక్తస్య దయానిధే మే ।
నమామి విఘ్నేశ్వర సర్వదా త్వాం ప్రచేతసమమృతం  సుప్రతీకమ్  ॥౯౯॥
ప్రసీద  పాహి విఘ్నేశ నమస్తే శరణార్థినామ్  ।
ప్రదాతుం  త్వమభీష్టార్థానేవాశూర   ఉత స్థిరః  ॥ ౧౦౦॥
గణేశ్వరాతప్తహృదామినాంశుభిర్గ్రీష్మే  మృదుర్వాతశితాంశుశీతలః ।
త్వం సర్వదా రక్షసి భీతచేతసాం దక్షో దేవానామసి హి ప్రియోమదః  ॥ ౧౦౧॥
నివారయాజ్ఞానభవాన్ధకారం   గణేశ కల్యాణనిధే నమస్తే ।
పాహి ప్రసీద  శ్రుతవత్సలత్వాద్దేవ   ఇవ సవితా సత్యధర్మా ॥ ౧౦౨॥
దదాసి యస్త్వం కిల భారతీం చ గణేశ లక్ష్మీం భవదాశ్రితానామ్  ।
తే ద్వేఽధునా వాక్కమలాచ దైత్యాన్సత్త్వం  నో వీరవీర్యాయ చోదయ ॥ ౧౦౩॥

స్వస్థచిత్తం   గణేశ త్వాం స్తువన్తి  ప్రీతిభావతః  ।
భవన్తం పుణ్యవన్తస్తు శుద్ధం  శుద్ధేన  సామ్నా ॥ ౧౦౪॥
నమామి విఘ్నరాజస్త్వం త్వమేవ సర్వవాహనమ్ ।
త్వమేవ వపుర్హృద్స్థానః   పాతా సోమానామసి ॥ ౧౦౫॥
గణేశోయమితీహ చిన్తయతామ్ ।
హరత్యాయవిదాం సర్వాం అసురేభ్యః ॥ ౧౦౬॥
మఖకామారిత్రినయనాత్మజోఽసి  త్వం రక్షసాం ఋతువిఘాతకారిణామ్ ।
హన్తా కరీన్ద్రముఖసోమవీరుధం  యజమానే సున్వతి దక్షిణావతి ॥ ౧౦౭॥
వరప్రదం  గణేశం నమస్కరోమి నిత్యమ్ ।
సురోత్తమం సురాణాం చ రథీతమం రథీనామ్ ॥ ౧౦౮॥
ధృతాఙ్కుశగణేశ త్రినేత్రతనయాస్మాన్పాహి   ।
త్వదీయాఙ్గహస్తముష్టిర్దక్షిణా    పాత్వంహసః ॥ ౧౦౯॥
అక్ష్విత్వం శూలపాణేస్త్వత్పితుస్తా అభూవన్ ।
విఘ్నేశ భాన్తి శ్రీభిర్యాభిర్వా  సూర్యః సహ ॥ ౧౧౦॥
దన్తిశ్రేష్ఠముఖః   పాశహస్తః సిన్దూరవర్ణో  గణేశః ।
దాతుం నః శ్రియమాయాతి  దీప్తిమాన్భువో జనస్య దివ్యస్య రాజా ॥ ౧౧౧॥
కిం ను గ్రహానుగ్రహతావిచిత్రం    భవత్సహాయోఽస్తి యదీశపుత్ర ।
ప్రసీద  విఘ్నేశ భవత్ప్రసాదాద్యం కామయే తం తముగ్రం  కృణోమి ॥ ౧౧౨॥
ధ్యాయామి తం కాఞ్చనశైలకుక్షౌ  గణేశ్వరం కిమ్పురుషప్రసిద్ధాః 
యం కిన్నరాస్తుమ్బరునారదాద్యాః పూర్ణగభస్తిమీళతే  సుపాణిమ్ ॥ ౧౧౩॥
తుభ్యం నమస్తే కృతవహ్నిమూర్తిస్త్వమేవ  విఘ్నేశ్వర జాతలీలః ।
దదాసి సఙ్గోప్య  తయా విశేషాద్భాగం దేవేభ్యో హవిషః సుజాత ॥ ౧౧౪॥
కో ను త్వదన్యం శరణాగతాః శ్రియః  ప్రసీద  విశ్వేశ్వర భక్తవత్సల ।
త్వదాశ్రితం  శిష్యమివాన్వహం గురుః సునీతిభిర్నయసి త్రాయసే  జనమ్ ॥ ౧౧౫॥
చిన్తయే వాశ్రయే  కామం ప్రసీద  త్వాం గణేశ్వర ।
సమ్పూర్ణమివ  శీతాంశుం జాతం పర్వణి పర్వణి ॥ ౧౧౬॥
గణేశ్వరం విద్రుమపత్రకప్రభం    వామాఙ్కనిక్షిప్తకలత్రమిష్టదమ్   ।

ధ్యాయేత్స విఘ్నాధిపతేరనుగ్రహాత్సర్వామృద్ధిమృధ్నోతి   య ఏవం వేద ॥ ౧౧౭॥
య ఇమం విఘ్నరాజస్య వేదపాదస్తవం పఠేత్ ।
స భవేత్పుణ్యకృద్ధీమాన్క్షణమధ్యేఽష్టసిద్ధిమాన్     ।
ప్రాతర్మధ్యన్దినే   సాయం నిత్యం యః ప్రయతః  పఠేత్ ॥ ౧౧౮॥
అర్వాఙ్మాసత్రయాత్తస్య  పురో భూత్వా గణేశ్వరః ।
జాతిస్మరత్వం విజ్ఞానం  వాక్సిద్ధిం  చాచలాం శ్రియమ్  ॥ ౧౧౯॥
విజ్ఞానం  నిజరూపస్య జ్ఞానం  చోపనిషద్భవమ్ ।
దదాతి భక్తవాత్సల్యాచ్ఛ్రీమాన్సిద్ధివినాయకః  ॥ ౧౨౦॥
ఇతి భవిష్యోత్తరపురాణాన్తర్గతః  గణపతివేదపాదస్తవః సమ్పూర్ణః  ।

